Հ Ի Մ Ն Ա Վ Ո Ր ՈՒ Մ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄԱՐԴՈՒ ԻՐԱՎՈՒՆՔՆԵՐԻ ՊԱՇՏՊԱՆԻ ԱՇԽԱՏԱԿԱԶՄԻ ԱՆՎԱՄԲ ԳԱՆՁԱՊԵՏԱՐԱՆՈՒՄ ԱՐՏԱԲՅՈՒՋԵՏԱՅԻՆ ՄԻՋՈՑՆԵՐԻ ԲԱՆԿԱՅԻՆ ՀԱՇԻՎՆԵՐ ԵՎ ԵՆԹԱՀԱՇԻՎՆԵՐ ԲԱՑԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

«Հայաստանի Հանրապետության մարդու իրավունքների պաշտպանի աշխատակազմի անվամբ գանձապետարանում արտաբյուջետային միջոցների բանկային հաշիվներ և ենթահաշիվներ բացելու թույլտվություն տալու մասին» Հայաստանի Հանրապետության կառավարության որոշման նախագիծը մշակվել է «Հայաստանի Հանրապետության բյուջետային համակարգի մասին» Հայաստանի Հանրապետության օրենքի 15-րդ հոդվածի 9-րդ մասին համապատասխան:

1. Անհրաժեշտությունը
Սույն որոշման նախագծի ընդունման անհրաժեշտությունը պայմանավորված է միջազգային և դոնոր կազմակերպությունների և ՀՀ մարդու իրավունքների պաշտպանի աշխատակազմի միջև տարբեր ծրագրերի իրականացման ապահովման անհրաժեշտության հանգամանքով:

2. Ընթացիկ իրավիճակը և խնդիրները
Հայաստանի Հանրապետության կառավարության 2004 թվականի մայիսի 6-ի թիվ 619-Ա որոշմամբ թույլատրվել է Մարդու իրավունքների պաշտպանին իրեն սպասարկող տեղական գանձապետական բաժնում բացել արտաբյուջետային  միջոցների բանկային հաշիվ, որը բացվել է:
Ներկայումս խնդիրներ են առաջանում մեկ բանկային հաշվով միաժամանակ մի քանի ծրագրեր իրականացնելու ընթացքում:
Բացի դրանից, 2015 թվականի դեկտեմբերի 6-ին ընդունված Սահմանադրության փոփոխություններով պայմանավորված ՀՀ ազգային ժողով է ներկայացվել «Մարդու իրավունքների պաշտպանի մասին» Հայաստանի Հանրապետության սահմանադրական օրենքի նախագիծը, որն ընդունվել է առաջին ընթերցմամբ:
Նախագծի 2-րդ հոդվածով Պաշտպանը հանդիսանում է «Խոշտանգումների և այլ դաժան, անմարդկային կամ արժանապատվությունը նվաստացնող վերաբերմունքի կամ պատժի դեմ» ՄԱԿ-ի 1984 թվականի կոնվենցիայի 2002 թվականի դեկտեմբերի 18-ին ընդունված կամընտիր արձանագրությամբ սահմանված կանխարգելման ազգային մեխանիզմ:
Նախագծով նախատեսվել է Պաշտպանի ևս մեկ կարևոր գործառույթ: Պաշտպանին վերապահվել է «Երեխայի իրավունքների մասին» ՄԱԿ-ի 1989 թվականի նոյեմբերի 20-ին ընդունված կոնվենցիայի դրույթների կիրառության մոնիթորինգի, ինչպես նաև երեխաների իրավունքների խախտումների կանխարգելման և պաշտպանության իրավասությունը:
Դրանով պայմանավորված անհրաժեշտություն է առաջացել ՀՀ կառավարության որոշմամբ հնարավորություն տալ միջազգային և դոնոր կազմակերպությունների կողմից միաժամանակյա ծրագրեր իրականացնելու դեպքում ՀՀ մարդու իրավունքների պաշտպանի աշխատակազմի անվամբ գանձապետարանում բացել արտաբյուջետային միջոցների բանկային հաշիվներ և/կամ ենթահաշիվներ:
Միաժամանակ, Հայաստանի Հանրապետության կառավարության 10 հունիսի 1999 թվականի թիվ 404 որոշման 3-րդ կետով հանձնարարվել է Հայաստանի Հանրապետության ֆինանսների նախարարությանը` Հայաստանի Հանրապետության կառավարության գործունեության ծրագրի պահանջներին համապատասխան, Հայաստանի Հանրապետության պետական բյուջեին առնչվող բոլոր դրամական հոսքերը (բացառությամբ Մարդու իրավունքների պաշտպանի արտաբյուջետային, դատական, իրավապահ և դատական ակտերի հարկադիր կատարման մարմինների դեպոզիտային, իրավաբանական անձանց սպասարկման նպատակով պետական հիմնարկների համար բացված, ինչպես նաև Հայաստանի Հանրապետության ֆինանսների նախարարության համար բացված դեպոզիտային (արտարժութային) հաշիվների) Հայաստանի Հանրապետության պետական բյուջեում ներառելու նպատակով, Հայաստանի Հանրապետության պետական բյուջեի կատարման տարեկան հաշվետվություններում ներառել տվյալ տարվա ընթացքում Հայաստանի Հանրապետության պետական ու այլ հիմնարկների արտաբյուջետային միջոցների գոյացմանը և դրանց տնօրինմանը վերաբերող տեղեկատվությունը:
Նույն որոշմամբ հաստատված կարգի 4-րդ կետի 2-րդ պարբերության համաձայն՝ Հայաստանի Հանրապետության նախարարությունների, գերատեսչությունների և պետական կառավարման տարածքային մարմինների արտաբյուջետային միջոցների (բացառությամբ Մարդու իրավունքների պաշտպանի արտաբյուջետային, դատական, իրավապահ և դատական ակտերի հարկադիր կատարման մարմինների դեպոզիտային, Հայաստանի Հանրապետության արդարադատության նախարարության քրեակատարողական հիմնարկների դեպոզիտային, իրավաբանական անձանց սպասարկման նպատակով պետական հիմնարկների համար բացված, ինչպես նաև Հայաստանի Հանրապետության ֆինանսների նախարարության համար բացված դեպոզիտային (արտարժութային) հաշիվների) նախահաշիվները և գնումների անվանացանկը նշված մարմինների ներկայացմամբ հաստատվում են Հայաստանի Հանրապետության կառավարության կողմից: Նախահաշիվների ցուցանիշներն օրենքով սահմանված կարգով ներառվում են տվյալ տարվա պետական բյուջեում: Հաստատված նախաշիվներով սահմանված հատկացումների ցուցանիշների միջև ներքին հոդվածային վերաբաշխումները և գնումների անվանացանկում փոփոխություններն իրականացվում են բյուջետային օրենսդրությամբ սահմանված կարգով:
4-րդ կետի 5-րդ պարբերության համաձայն՝ Մարդու իրավունքների պաշտպանի գանձապետական բանկային արտաբյուջետային հաշիվները տնօրինվում են առանց նախահաշիվների, Մարդու իրավունքների պաշտպանի կողմից` Մարդու իրավունքների պաշտպանի որոշումներին համապատասխան:
Վերը նշվածով պայմանավորված, նախահաշիվների՝ ՀՀ կառավարության որոշմամբ հաստատելու անհրաժեշտությունը բացակայում է, փոխարենը դրանք, ինչպես նաև գնումների անվանացանկը օրենսդրությամբ սահմանված կարգով օրինակելի ձևերին համապատասխան կհաստատվեն ՀՀ մարդու իրավունքների պաշտպանի աշխատակազմի կողմից և կներկայացվեն ՀՀ ֆինանսների նախարարություն՝ նախահաշիվներով նախատեսված եկամուտները և ծախսերը, այդ թվում այդ միջոցների հաշվին իրականացվող գնումների անվանացանկը  պետական բյուջեում ներառելու և այդ միջոցների շրջանառությունը բյուջեների կատարման հաշվետվություններում արտացոլելու նպատակով: 



3. Տվյալ բնագավառում իրականացվող քաղաքականությունը
ՀՀ մարդու իրավունքների պաշտպանին արտաբյուջետային միջոցների բանկային հաշիվ բացելու թույլտվություն տրվել է անհատական իրավական ակտով՝ ՀՀ կառավարության 2004 թվականի մայիսի 6-ի թիվ 619-Ա որոշմամբ: Մինչդեռ ներկայացված նախագծով առաջարկվում է ընդունել նորմատիվ ակտը, ինչը համապատասխանում է ՀՀ կառավարության՝ տվյալ բնագավառում իրականացվող քաղաքականությանը:



4. Կարգավորման նպատակը և բնույթը
Սույն որոշման նախագծով առաջարկվում է թույլատրել Հայաստանի Հանրապետության մարդու իրավունքների պաշտպանի աշխատակազմին`  իրեն սպասարկող Հայաստանի Հանրապետության ֆինանսների նախարարության գանձապետական ստորաբաժանումում անժամկետ բացել արտաբյուջետային միջոցների գանձապետական հաշիվներ և ենթահաշիվներ:
Մարդու իրավունքների պաշտպանի աշխատակազմի անվամբ արտաբյուջետային միջոցների բանկային հաշիվներ և ենթահաշիվներ բացելու անհրաժեշտոթյունը նպատակ է հետապնդում ապահովել իրականացվելիք հետագա ծրագրերի ֆինանսավորման գործընթացը:


5. Նախագծի մշակման գործընթացում ներգրավված ինստիտուտները և անձինք
	Սույն որոշման նախագծի մշակման գործընթացում ներգրավվել են ՀՀ մարդու իրավունքների պաշտպանի աշխատակազմի համապատասխան մասնագետները:


6. Ակնկալվող արդյունքը
Որոշման ընդունումը հնարավորություն կտա ապահովելու միջազգային և դոնոր կազմակերպությունների կողմից տարբեր ծրագրերի իրականացումը, որը կնպաստի Հայաստանում մարդու իրավունքների պաշտպանության ուղղությամբ իրականացվող բարեփոխումների գործընթացներին:


